
TASHKILOTLARIDA ISH 

BERUVCHINING FUQAROLIK 
JAVOBGARLIGINI MAJBURIY 

SUG‘URTA QILISH 

Annotatsiya: Ushbu maqolada ish beruvchining fuqarolik javobgarligini majburiy sug‘urta qilishning amaliy jihatlari 
yoritilgan. Sug‘urta mukofotini hisoblash tartibi, xarajatlar smetasida uni aks ettirish mexanizmi hamda davlat tibbiyot 
tashkilotlarida sug‘urta mukofoti summalarining buxgalteriya o‘tkazmalarida qanday qayd etilishi ko‘rsatib berilgan.

Kalit soʻzlar: davlat tibbiyot tashkiloti, buxgalteriya hisobi, budjet tasnifi, majburiy sug‘urta, sug‘urta mukofoti, sug‘urta 
summasi, yillik bazaviy stavka, sug‘urta tarifi koeffitsiyenti.
Abstract: This article shows the practical aspects of compulsory employer liability insurance. The procedure for calculating 
the insurance premium is reflected in the cost estimate. The amounts of insurance premiums in public medical institutions 
are reflected in accounting entries.

Key words: state medical institution, accounting, budget classification, compulsory insurance, insurance premium, sum 
insured, annual base rate, insurance tariff coefficient.
Аннотация: В данной статье показаны практические аспекты обязательного страхования ответственности 
работодателя. Порядок расчета страховой премии отражается в смете расходов. Суммы страховых взносов в 
государственных медицинских организациях отражаются в бухгалтерских проводках.

Ключевые слова: государственная медицинская организация, бухгалтерский учет, бюджетная классификация, 
обязательное страхование, страховая премия, страховая сумма, годовая базовая ставка, страховой тарифный 
коэффициент.

K I R I S H
Jahonda davom etayotgan globallashuv jarayonlari mehnat bozorida ish beruvchining fuqarolik javobgarligini 

majburiy sug‘urtalash masalalarini xalqaro qonunchilikda fuqarolarning manfaatlarini ijtimoiy himoya qilishning 
ishonchli tizimi, shuningdek, mehnat munosabatlarini tartibga solishning muhim sharti sifatida qaramoqda. 
Xalqaro maydonda fuqarolarning huquqlari va qonuniy manfaatlarini himoya qilishda sug‘urta xizmatining o‘rni 
va ahamiyati ortib bormoqda, bu esa majburiy sug‘urta sohasini yanada rivojlantirish zarurligini ko‘rsatmoqda. 
Ish beruvchining fuqarolik javobgarligini majburiy sug‘urtalashni umumiy tartibga solish fuqarolar manfaatlarini 
himoya qilish bilan birga, ularning huquqlarining poymol etilishini kamaytiradi.

Ish beruvchining fuqarolik javobgarligini sug‘urta qilish — bu xodimlar haqida g‘amxo‘rlik qilish, xodimning 
mehnat jarayonida mayib bo‘lishi yoki kasb kasalligiga chalinishi holatlarida xarajatlarni qoplash hamda xodimga 
lozim darajada yordam ko‘rsatishni kafolatlaydigan mexanizmdir.

Shuning uchun ham barcha budjet tashkilotlarida, xususan, davlat tibbiyot tashkilotlarida har moliya yilida 
budjet va budjetdan tashqari mablag‘lar bo‘yicha tuziladigan xarajatlar smetasida ish beruvchining fuqarolik 
javobgarligini majburiy sug‘urta qilish bo‘yicha sug‘urta mukofoti summasi belgilanadi [6]. Bu esa o‘ziga 
yarasha hisob-kitobni, buxgalteriya hisobi va hisobotida to‘g‘ri aks ettirishni talab qiladigan alohida e’tiborga 
molik jarayon hisoblanadi.

M A V Z U G A  O I D  A D A B I Y O T L A R  S H A R H I
Tadqiqot mavzusi doirasida xorijlik iqtisodchi olimlar A.A. Ushakov, A.V. Fedotov, Ye.A. Fedchenko, S.Yu. 

Firstova, I.S. Bextereva va O.P. Polonskaya tomonidan yozilgan ilmiy asarlar va tadqiqotlar tahlil qilinib, ularning 
byudjet tashkilotlari hamda davlat tibbiyot muassasalarida buxgalteriya hisobi tashkil qilinishining tashkiliy, 
uslubiy va texnik jihatlarini o‘rganganliklari aniqlangan.

Shuningdek, mamlakatimiz iqtisodchi olimlari M. Ostonaqulov, Ch. Rizaev, S.U. Mexmonov, A.A. 
Ostonokulov, K.Sh. Ibragimov, Z.U. Xamidava va Sh.M. Qurbonovlar tomonidan ham byudjet va davlat tibbiyot 
tashkilotlarida buxgalteriya hisobi tashkil etish, byudjetdan tashqari mablag‘lar hisobi va ichki audit uslubiyotini 
takomillashtirish masalalari atroflicha tadqiq etilgan.

T A D Q I Q O T  M E T O D O L O G I YA S I
Davlat tibbiyot tashkilotlarida ish beruvchining fuqarolik javobgarligini majburiy sug‘urta qilish xarajatlariga 

doir mamlakatimizda ilmiy-tadqiqot ishlari olib borilmagan. Bizning fikrimizcha, ushbu mavzu doirasida 
tadqiqotlar olib borish muhim ahamiyat kasb etadi.

T A H L I L  V A  N A T I J A L A R
Davlat tibbiyot tashkilotlarida xarajatlar smetalarini tuzish, ko‘rib chiqish, qabul qilish va ularning ijrosi 

to‘g‘risidagi hisobotlarni Byudjet tasnifini qo‘llash bo‘yicha yo‘riqnomaga muvofiq rasmiylashtirish zarur [7].
Iqtisodiy tasnif bo‘yicha byudjet tizimi byudjetlari xarajatlarining II-guruhi 41-21-200 “Ijtimoiy ehtiyojlarga 

boshqa ajratmalar/badallar” elementi sug‘urta tariflari bo‘yicha majburiy tibbiy sug‘urtaga, ishlab chiqarishdagi 
baxtsiz hodisa va kasb kasalliklaridan majburiy davlat ijtimoiy sug‘urtasi bo‘yicha badallarni, shuningdek, ijtimoiy 
ehtiyojlarga boshqa badallar va ajratmalarni o‘z ichiga oladi [3].

Davlat tibbiyot tashkilotlarida ish beruvchining fuqarolik javobgarligini majburiy sug‘urta qilishning 
huquqiy asosi O‘zbekiston Respublikasining “Ish beruvchining fuqarolik javobgarligini majburiy sug‘urta qilish 
to‘g‘risida”gi Qonuni hisoblanadi [8].

Ushbu Qonunning 4-moddasi — “Ish beruvchining o‘z fuqarolik javobgarligini sug‘urta qilish bo‘yicha 
majburiyati”da quyidagicha belgilangan:

“Xodim o‘z mehnat vazifalarini bajarishi bilan bog‘liq holda mehnatda mayib bo‘lishi, kasb kasalligiga 
chalinishi yoki sog‘lig‘ining boshqacha tarzda shikastlanishi munosabati bilan uning hayoti yoki sog‘lig‘iga 
yetkazilgan zararning o‘rnini qoplash bo‘yicha ish beruvchi o‘z fuqarolik javobgarligini ushbu Qonunda 
belgilangan shartlar asosida va tartibda sug‘urtalashi shart” [1].

Ish beruvchi yuridik shaxs sifatida davlat ro‘yxatidan o‘tkazilgan sanadan yoki ish beruvchilar — jismoniy 
shaxslar uchun mehnat shartnomasi (kontrakti) tuzilgan sanadan boshlab 15 ish kunidan kechiktirmay, 
mehnatda shikastlanish, kasb kasalligi yoki uning mehnat majburiyatlarini bajarishi bilan bog‘liq holda 
sog‘lig‘ining boshqacha shikastlanishi munosabati bilan xodimning hayoti yoki sog‘lig‘iga yetkazilgan zararni 
qoplash bo‘yicha o‘z fuqarolik javobgarligini sug‘urta qilishi shart [2].

Davlat tibbiyot tashkilotlarida ish beruvchining fuqarolik javobgarligini majburiy sug‘urta qilish shartnomasi 
bo‘yicha sug‘urta mukofotlarini hisoblash va to‘lash tartibi O‘zbekiston Respublikasi Vazirlar Mahkamasining 
2009-yil 24-iyundagi “Ish beruvchining fuqarolik javobgarligini majburiy sug‘urta qilish to‘g‘risidagi O‘zbekiston 
Respublikasi Qonunini amalga oshirish chora-tadbirlari haqida”gi 177-son1li qarori bilan tasdiqlangan “Ish 
beruvchining fuqarolik javobgarligini majburiy sug‘urta qilish qoidalari”ga muvofiq amalga oshiriladi.

Majburiy sug‘urta qilish shartnomasi bo‘yicha sug‘urta summasi quyidagi miqdorlarda belgilanadi:
– Majburiy sug‘urta qilish shartnomasi tuzilgan sanadagi holatga ko‘ra faoliyatini bir yildan ortiq amalga 

oshirib kelayotgan ish beruvchi uchun — majburiy shartnoma tuzilgan oydan oldingi o‘n ikki oy uchun ish 
beruvchining barcha xodimlari uchun yillik ish haqi miqdorida;

– O‘z faoliyatini yangitdan boshlayotgan ish beruvchi uchun — majburiy sug‘urta qilish shartnomasi tuzilgan 
oydan keyingi o‘n ikki oy uchun ish beruvchining barcha xodimlari uchun yillik ish haqi miqdorida. Bunda yillik 
ish haqi birinchi oydagi ish haqi miqdorini o‘n ikkiga ko‘paytirish orqali hisoblab chiqariladi;

– Faoliyatini bir yildan kam muddatga amalga oshirayotgan ish beruvchi uchun — barcha xodimlarning 
mazkur faoliyat davridagi ish haqi miqdorida.

Sug‘urta mukofoti summasini aniqlashda sug‘urtalovchilar tomonidan majburiy sug‘urta qilish bo‘yicha 
sug‘urta tariflari koeffitsiyentlarini qo‘llash tartibi quyidagicha belgilangan:

1. Bir yil muddatga majburiy sug‘urta shartnomasini tuzishda ushbu shartnoma bo‘yicha to‘lanishi kerak 
bo‘lgan sug‘urta mukofoti miqdori  (PR) quyidagi formula orqali aniqlanadi:

1	  https://lex.uz/ru/docs/-1493389

PR = SS x TB x KST/100 (1)
Bu yerda:
SS - sug‘urta summasi;
TB - yillik bazaviy stavka, 0,1 foizi miqdorida belgilanadi hamda barcha ish beruvchilar va sug‘urtalovchilar 

uchun yagona hisoblanadi;
KST - sug‘urta tarifi koeffitsienti.
2. Bir yildan kam muddatga majburiy sug‘urta shartnomasini tuzishda ushbu shartnoma bo‘yicha to‘lanishi 

kerak bo‘lgan sug‘urta mukofoti miqdori  (PR) quyidagi formula orqali aniqlanadi: 
PR = SS x TB x KST / 100 / 365 x D (2)

Bu yerda:
SS - sug‘urta summasi;
TB - yillik bazaviy stavka 0,1 foizi miqdorida belgilanadi hamda barcha ish beruvchilar va sug‘urtalovchilar 

uchun yagona hisoblanadi;
KST - sug‘urta tarifi koeffitsienti;
D - majburiy sug‘urta shartnomasi tuziladigan kunlar soni ⦋2⦌.
Bizning tadqiqot obyektimiz Nogironligi bo‘lgan shaxslarni reabilitatsiya qilish va protezlash milliy markazi 

hisoblanadi. Ushbu markaz davolash muassasasi bo‘lib, har yili sug‘urta tashkilotlari bilan budjet va budjetdan 
tashqari mablag‘lar hisobidan ish beruvchining fuqarolik javobgarligini majburiy sug‘urta qilish bo‘yicha 
shartnomalar tuzadi.

Shuni inobatga olib, biz markazning 2023-yildagi moliyaviy hisobot ma’lumotlaridan foydalanib, 2024-yildagi 
sug‘urta mukofoti miqdorlarini quyidagi formula asosida hisoblaymiz:

PR = SS x TB x KST/100 (1)
2023-yilda budjet mablag‘lari hisobidan 41-11-100 “Asosiy ish haqi” moddasi bo‘yicha haqiqiy xarajat (SS) 

8 873 579 200 ming so‘mni tashkil qilgan. Yillik bazaviy stavka (TB) 0,1 foiz miqdorida belgilanadi. Sug‘urta 
tarifi koeffitsiyenti (KST) 0,571 deb olinadi, chunki markaz kasbiy tavakkalchilik klasslari bo‘yicha iqtisodiyot 
tarmoqlari (kichik tarmoqlar)ning 01-klassining 16-satri — “Uchastka, tuman, markaziy tuman, shahar, markaziy 
shahar, viloyat, respublika kasalxonalari. Statsionarga ega bo‘lgan tibbiyot-sanitariya qismlari, davolash-
profilaktika muassasalari va maxsus tipdagi davolash-profilaktika muassasalari”ga kiradi.

Ushbu formuladan foydalangan holda markazning budjet mablag‘lari bo‘yicha sug‘urta mukofoti miqdori 
quyidagicha hisoblab chiqiladi:

Demak, markazning 2023-yil budjet mablag‘lari bo‘yicha tuziladigan xarajatlar smetasining 41-21-200 
“Ijtimoiy ehtiyojlarga boshqa ajratmalar/badallar” xarajatlar moddasidagi ish beruvchining fuqarolik javobgarligi 
bo‘yicha sug‘urta mukofoti miqdori 5 066 814 so‘mni tashkil qilgan.

2023-yilda budjetdan tashqari mablag‘lar hisobidan 41-11-100 “Asosiy ish haqi” moddasi bo‘yicha haqiqiy 
xarajat (SS) 5 653 495 100 so‘mni tashkil etgan.

Yuqoridagi formula asosida budjetdan tashqari mablag‘lar bo‘yicha sug‘urta mukofoti miqdori quyidagicha 
hisoblab chiqiladi:

Demak, markazning 2024-yil budjetdan ajratiladigan mablag‘lar bo‘yicha tuziladigan daromadlar va 
xarajatlar smetasining 41-21-200 “Ijtimoiy ehtiyojlarga boshqa ajratmalar/badallar” xarajatlar moddasida ish 
beruvchining fuqarolik javobgarligi bo‘yicha sug‘urta mukofoti miqdori 3 228 146 so‘mni tashkil qiladi.

Biz yuqorida hisoblagan ish beruvchining fuqarolik javobgarligi bo‘yicha sug‘urta mukofoti miqdorlari Davlat 
budjeti xarajatlarining iqtisodiy tasnifi (xarajatlar guruhi bo‘yicha) II-guruh “Ish haqiga qo‘shimchalar”dagi 41-21-
200 “Ijtimoiy ehtiyojlarga boshqa ajratmalar/badallar” xarajat moddasida rejalashtiriladi, xarajatlar smetalarida 
tasdiqlanadi, ijrosi ta’minlanadi hamda moliyaviy hisobotlarda aks ettiriladi.

Yagona schyotlar rejasining 151 300 “Budjet tashkilotlarining sug‘urta to‘lovlari bo‘yicha hisob-kitoblardan 
debitor qarzlari” subschyoti budjet tashkilotlarining sug‘urta bo‘yicha to‘lovlarga doir hisob-kitoblardagi debitor 
qarzlarni, jumladan ish beruvchining fuqarolik javobgarligini majburiy sug‘urta qilish bo‘yicha operatsiyalarni 
buxgalteriya hisobida aks ettirish uchun qo‘llaniladi.

“341 300 kreditor qarzlari” subschyoti esa budjet tashkilotlarining sug‘urta bo‘yicha to‘lovlarga doir hisob-
kitoblardagi kreditor qarzlarni, jumladan ish beruvchining fuqarolik javobgarligini majburiy sug‘urta qilish 
bo‘yicha operatsiyalarni buxgalteriya hisobida aks ettirish uchun qo‘llaniladi.

Ushbu subschyotning kredit tomonida tashkilotlar tomonidan majburiy sug‘urta qilish shartnomasi bo‘yicha 
sug‘urta mukofoti summasi hamda sug‘urta majburiyatlari bilan bog‘liq boshqa majburiyatlar hisoblanadi, 
debet tomonida esa hisoblangan majburiy sug‘urta qilish shartnomasi bo‘yicha sug‘urta mukofoti summalari, 
shuningdek boshqa sug‘urta majburiyatlarining to‘lanishi (bajarilishi) aks ettiriladi [4].

Davlat tibbiyot tashkilotlarida sug‘urta mukofoti summalari buxgalteriya o‘tkazmalarida quyidagicha aks 
ettiriladi (1-jadval):

1-jadval. Sug‘urta mukofotlari bo‘yicha buxgalteriya o‘tkazmalari
№ Muomalalar mazmuni Dt Kt Summa MO Asos bo‘luvchi hujjat

1 Byudjet mablag‘lari hisobidan sug‘urta 
mukofoti hisoblandi 710000 341300 5 066 814 5 Sug‘urta shartnomasi, 

buxgalteriya hujjatlari

2
Byudjetdan tashqari rivojlantirish 
jamg‘armasi mablag‘lari hisobidan 
sug‘urta mukofoti hisoblandi

742000 341300 3 228 146 5 Sug‘urta shartnomasi, 
buxgalteriya hujjatlari

3
Byudjet mablag‘lari hisobidan 
hisoblangan sug‘urta mukofoti o‘tkazib 
berildi

341300 503000 5 066 814 2 Sug‘urta shartnomasi, 
to‘lov topshiriqnomasi

4

Byudjetdan tashqari rivojlantirish 
jamg‘armasi mablag‘lari hisobidan 
hisoblangan sug‘urta mukofoti o‘tkazib 
berildi

341300 102402 3 228 146 3 Sug‘urta shartnomasi, 
to‘lov topshiriqnomasi

5

Muassasada texnik xavfsizlik natijasida 
jabrlangan xodimlarning salomatligini 
tiklash uchun sug‘urta tashkiloti 
tomonidan sug‘urta badallari to‘landi

102402 151300 2 150 000 3 Sug‘urta shartnomasi, 
buxgalteriya hujjatlari

Ish beruvchining fuqarolik javobgarligini majburiy sug‘urta qilish bo‘yicha kassa va haqiqiy xarajatlar hisobi 
davlat tibbiyot muassasalarining quyidagi moliyaviy hisobot shakllarida aks ettiriladi:

– Xarajatlar smetasining ijrosi haqidagi hisobot (2-son shakl);
– Tibbiyot tashkilotlarining moddiy rag‘batlantirish va rivojlantirish jamg‘armasi bo‘yicha pul mablag‘lari 

harakati to‘g‘risidagi hisobot;
– Boshqa budjetdan tashqari mablag‘lar harakati to‘g‘risidagi hisobot.

X U L O S A  V A  T A K L I F L A R
Davlat tibbiyot tashkilotlarining xarajatlar smetasini tuzish amaliyotida sug‘urta mukofotini to‘g‘ri hisoblash, 

budjet tasnifi asosida smetada aks ettirish va to‘lovlarni oylar kesimida rejalashtirishda ayrim xatolarga va 
kamchiliklarga yo‘l qo‘yilayotgani kuzatilmoqda.

Amaliyotda ish beruvchining fuqarolik javobgarligini majburiy sug‘urta qilish bo‘yicha sug‘urta mukofotlarini 
smeta, buxgalteriya hisobi va moliyaviy hisobotlarda to‘g‘ri rasmiylashtirish uchun, eng avvalo, amaldagi me’yoriy 
hujjatlardagi qoidalarga qat’iy amal qilish zarur. Xarajatlar smetasida majburiy sug‘urtalash shartnomasi bo‘yicha 
sug‘urta mukofoti summasini to‘g‘ri ko‘rsatish uchun shartnoma shartlari va ushbu xarajatlarning buxgalteriya 
hisobida yuritilish tartibi doimiy nazoratda bo‘lishi maqsadga muvofiq, deb hisoblaymiz.

